SIGURNOST U SAOBRAĆAJU U FBiH POBOLJŠANA NAKON POSTAVLJANJA RADARA
Muhidin Alić, federalni ministar unutrašnjih poslova, i 10 kantonalnih ministara unutrašnjih poslova 25. septembra 2008. godine potpisali su ugovor o ustupanju na korištenje 10 (deset) radarskih sistema za mjerenje brzine vozila na cestama u Federaciji BiH.  

Svaki od 10 kantonalnih ministarstava unutrašnjih poslova je nakon potpisivanja ovog ugovora dobio na korištenje po jedan radarski sistem.
Ministar Alić tada je istakao da nabavka i ustupanje na korištenje moderne radarske opreme kantonalnim ministarstvima unutrašnjih poslova (u vrijednosti od 1.719.315 KM ) predstavlja vrlo važan korak u implementaciji mjera i aktivnosti sadržanih u dokumentu “Polazne osnove strategije sigurnosti drumskog saobraćaja Federacije BiH 2008.-2013.”.

“To nije i kraj naših nastojanja u poboljšanju sigurnosti saobraćaja. Od 1. juna prošle godine sva kantonalna ministarstva unutrašnjih poslova su počela sa primjenom Akcionog plana provedbe mjera iz dokumenta “Polazne osnove strategije sigurnosti drumskog saobraćaja 2008.-2013.”. Prvi tromjesečni rezultati primjene navedenog akcionog plana su ohrabrujući i pokazuju da je strateškim djelovanjem na polju prevencije saobraćajnih nezgoda moguće ublažiti posljedice saobraćajnih nezgoda. Broj smrtno stradalih je smanjen za 4 ili 5 %, a broj teško povrijeđenih za 12 ili 2,5 %“, istakao je tada ministar. 

Na ovaj način, Federalno ministarstvo unutrašnjih poslova daje dodatni kvalitet naporima da se ostvari cilj koji je zacrtan dokumentom «Polazne osnove strategije sigurnosti drumskog saobraćaja 2008.-2013.”, a to je smanjenje saobraćajnih nezgoda i broja smrtno stradalih za oko 5 % na godišnjem nivou.

Zapadnohercegovački kanton je prvi postavio radar, tačnije, 14. oktobra prošle godine. Do 1. novembra 2008. godine, registrovano je 1.072 prekršaja, dok su do 1. decembra registrovana 634 prekršaja. U decembru 2008. godine na istom području registrovano je 587 prekršaja, što ukazuje na činjenicu da je od momenta postavljanja radara došlo do smanjenja prekršaja za oko 40 %. 
To je značajan napredak, ljudi su informisani o postavljenim radarima, vode računa o vožnji, a podatak da od danas postavljanja radara, pa do danas na tom pordručju nije se dogodila niti jedna saobraćajna nezgoda je ohrabrujući. 
Podaci sa terena i iz ostalih kantona su slični, svugdje je osjetan pad prolazaka kroz crveno svjetlo, prekoračenja brzine kroz naseljena mjesta i slično. 

Pozitivni rezultati sa terena inicirali su da odgovorni u Kantonu 10 – Livno nabave dodatnih šest radara, koji će vrlo brzo biti postavljeni na prostoru ovog kantona. 

